
Ny Tenin’Andriamanitra dia  

tonga tamin’ny Mpaminany

William Marrion Branham

“Ireo Fanahy Mamitaka Manohitra Ny 
Tenin’Andriamanitra”

 Aza manameloka ny mpanota ianareo; mamindra fo aminy. 
Avelao izy handeha sy hifoka ny pipany, avelao izy hisotro 
ny toakany, avelao izy hanao ny filalaovany karatra. Izany 
no fifaliany. Aza tsiniana izy. Tonga ao an-trano izy sy ny 
sisa, reraka sy trotraka, dia mila fifaliana. Ny zavatra tokony 
hataonareo dia ny miaina amin’ny fiainana masina tanteraka 
izay hahafahanareo manaporofo aminy fa ny Filazantsara dia 
mitahiry fotoana an’aliny lavitra noho izany, ho azy. [Faritra 
tsy azo raki-peo—Mpand.] Ary raha maty ao amin’izany 
toerana izany izy, dia ho any amin’ny helo, ao amin’ny 
toakany. Fanapoizinan’i Devoly izany. Raha maty izy, eo 
am-pifohana ny pipany, dia Andriamanitra no Mpitsara 
azy. Raha maty izy, mivoaka any ivelany any, mandihy, ary 
mandehandeha eny rehetra eny miaraka amin’ny fitafiana tsy 
maotina, dia Andriamanitra no Mpitsara azy ireo.

 Saingy misy zavatra anankiray kosa, raha maty eo 
ambanin’ny hosotry ny Herin’ny Fanahy Masina kosa 
ianareo, tahaka an’izay nataon’i Stefana rehefa niandrandra 
teo amin’ny tavan’Andriamanitra izy, nanao hoe, “Hitako ny 
Lanitra misokatra, ary Jesosy mitsangana eo an-kavanana,” 
dia an-dalana mankany an-Danitra ianareo izay, tahaka ny 
sidisidina anankiray ho any amin’ny akaniny. Amena.

 Ireo fanahy mamitaka manohitra ny Tenin’Andriamanitra! 
Avelao amin’izay, afoizo ny tenanareo. “Ahoana no anaovanao 
an’izany, Rahalahy Branham?” Afoizo ny tenanareo. Izay 
ihany no tokony hataonareo. Raiso ny Tenin’Andriamanitra. 
Aza mitady ny hamboamboatra na inona na inona. Aza 
mandohalika eny amin’ny alitara ka hikapokapoka azy, 
hihikiaka hoe, “Andriamanitra, omeo ahy ny Fanahy Masina! 

Tompo, omeo ahy ny Fanahy Masina!” Tsy ho avy Izy, raha 
io alitara io no kapokapohanareo. Tsy hisy zavatra tsara ho 
vitan’izany. Tsia. Tsy izany no fomba hahatonga Izany. Io dia, 
ny mandray Azy amin’ny Teniny!

 Jereo i Petera. Tojo olana i Petera, tahaka ny hoe ho 
faty izany izy. Ary nahita ny Tompo tonga izy, nandeha 
tambonin’ny rano. Dia hoy izy hoe, “Tompo, raha Ianao io, dia 
mandidia ahy  hanantona.”

 Hoy ny Tompo hoe, “Manantona.”

 Dia hiteny i Petera hoe, “Eny andraso kely vetivety, 
Tompo, avelao aho aloha hifady hanina efapolo andro, mba 
hahitako raha afaka handeha eo ambonin’io rano io aho, na 
tsia. Tompo o, aleo aho aloha hahazo Fanahy ampy eo amiko, 
mba hahafako mandihy ao amin’ny Fanahy sy hiteny amin’ny 
fiteny tsy fantatra, ato anatin’ity sambo ity, avy eo aho dia 
afaka handeha”? Tsia, tompoko! Noraisiny tamin’ny Teniny 
Andriamanitra, navelany fotsiny ary nafoiny ny tenany. 
Nisahana azy tanteraka Andriamanitra.

 Ahoana moa raha nihaona tamin’i Mosesy Andriamanitra, 
ka niteny Izy hoe, “Mosesy, mandehàna midina any Egypta, 
dia lazao an’i Farao hoe, ‘Avelao ny Oloko handeha’”? Ahoana 
moa raha niteny i Mosesy hoe, “Avelao aho hifady hanina 
efapolo andro, aloha, ka hahita raha nahazo finoana ampy 
hankatoavako Anao aho, Andriamanitra. Omeo zavatra aho, 
zavatra hafa, Tompo. Avelao aho mba hiteny zavatra kely 
Aminao, avelao aho mba hahita raha miditra ao amin’ny 
Fanahy aho, aloha”? Tsy nametraka fanontaniana mihitsy i 
Mosesy, noraisiny tamin’ny Teniny fotsiny Andriamanitra, dia 
lasa. Izany no fomba tokony hanaovanareo azy, raiso amin’ny 
Teniny Andriamanitra. Avy eo dia fantatrareo fa ho vitanareo 
ny hanao an’ilay izy. Tsy niandry zavatra hafa anankiray 
hitranga akory izy, nandeha nandroso fotsiny izy ary nanao 
an’ilay izy.

 Ahoana ny amin’i Elia, raha nidina avy tany amin’ny 
Tendrombohitra Karmela izy, rehefa avy nitoetra ela tany 
ambony tany? Ary nihaona tamin’ny vehivavy mpitondratena 
mahantra anankiray izy. Izy io dia…Izy io dia mpihavy, 
Jentilisa anankiray. Ary raha nihaona taminy izy tany, dia teo 
am-pitsimponana kitay izy io, teny an-tokontany. Ary niteny 
taminy Andriamanitra hoe, “Mandehana midina mankao 

an-tranon’io vehivavy mpitondratena io.” Toerana toy inona 
handehanan’ny mpitoriteny izany!
 Dia nandeha tany an-tranon’io vehivavy mpitondratena io 
izy. Ary rehefa vitany, dia nahazo kitay anankiroa izy. Hoy izy 
hoe, “Manao inona ianao?”
 Hoy izy hoe, “Maka kitay kely aho. Manana koba kely 
ampy hanaovana mofo katsaka roa fotsiny aho. Izay ihany 
sisa no ananako. Efa ho telo taona izay no tsy nahazoanay 
ranonorana intsony.” Hoy izy hoe, “Dia handeha hanao 
an’ireto mofo katsaka ireto aho. Ary hihinana an’izany izaho 
sy ny zanako lahy, dia ho faty.”
 Hoy izy hoe, “Anaovy anankiray aho, aloha!” Haleloia! 
Oh, fantatro fa somary adaladala kely aho, saingy miandany 
amin’ny Tompo aho, na izany na tsy izany. Hoy izy hoe, 
“Anaovy anankiray aho, aloha. Satria, HOY NY TOMPO 
HOE.” Eo no misy anareo.
 Inona izany? “Katsaho aloha ny Fanjakan’Andriamanitra, 
sy ny Fahamarinany.” Tsy ny Fanjakan’Andriamanitra 
sy “tabataba kely,” tsy ny Fanjakan’Andriamanitra sy 
“fihetsem-po kely,” tsy ny Fanjakan’Andriamanitra sy “izao 
sy izatsy kely.” Fa, “Andriamanitra, sy ny Fahamarinany, dia 
hanampy ho anareo ireo zavatra rehetra ireo.” Anaovy aloha!  
 Koa, ren’io vehivavy mpitondratena io izany. “Ny 
finoana dia avy amin’izay norenesina, norenesina avy 
amin’ny Tenin’Andriamanitra.” Hoy izy hoe, “Izany no 
Tenin’ny Tompo, satria lehilahy masin’Andriamanitra io. 
Mpaminanin’Andriamanitra io, ary fantatro fa izany no 
marina. Ary izany no Tenin’Andriamanitra.”
 Koa, tsy nandeha nihazakazaka nanontany an’ireo 
mpifanolo-bodirindrina taminy izy hoe ahoana no fanaovana 
an’izany. Tsy tiany ny handeha hizara ny…sy hiteny 
tamin’ireo mpifanolo-bodirindrina, nanao hoe, “Eny, ahoana 
ny hevitrareo? Ao an-tranoko ao ilay mpitoriteny, niteny 
an’ity. Susie, ahoana ny hevitrao mikasika an’ity?”
 Niditra izy, nanomboka nanafoana ny tenany. Nahafoy ny 
tenany izy. Nahafoy izay nananany izy, ka afaka nahazo bebe 
kokoa. Izany no ilain’izao tontolo izao ankehitriny, dia ilay 
fomba fanao tsara fahiny mamoy izay nanananareo. Haleloia! 
Nofoanany ny tenany, hany ka afaka nofenoina izy. Nofoanany 
ny diloilo rehetra izay nananany, sy ny diloilo rehetra izay 

nananany ary ny koba rehetra izay nananany, ho an’ilay 
mpitoriteny, ho an’ny Fanjakan’Andriamanitra. Ary rehefa 
nofoanany tao izy rehetra, dia nidina Andriamanitra, nameno 
an’ilay barikan’ny koba, nameno an’ilay tavoaran-diloilo. 
Nofoanany indray mandeha indray izany, tao anatin’ny 
lovian’ny mpitoriteny. Dia tonga Izy, nameno azy indray. 
Nofoanany. Isaky ny nanafoana izy, Izy kosa nameno.
 Hilaza aho, androany, raha misy olona hanafoana an’ireo 
fahadalana rehetra eo aminy, sy ilay fangalahan-tahaka 
ny Kristianisma, ka hamela ny Fanahy Masina haka ny 
Toerany, dia hisy fifohazana hanomboka ao amin’ny 
Làlana Faha-valo sy ny Làlana Penn ary hiparitaka eran’ny 
firenena manontolo. Atsaharo ny fahadalana. Miverena 
amin’ny Tenin’Andriamanitra. Aoka ho foana ianareo, mba 
hahafahanareo ho fenoina. Afoizo ny maha-izy anareo, 
fa Andriamanitra no hiditra. Aoka ho foana ianareo, 
Andriamanitra no hameno. Ireo zavatra tsy misy dikany 
rehetra, hoe, “Tsy maintsy hataonareo ity, ary tsy maintsy 
ataonareo izao; ary tsy maintsy manao an’ity ianareo ary tsy 
maintsy manao an’izao.” Adinoy izany! Foano ao amin’ny 
fanahinareo izany!
 Lazao hoe, “Andriamanitra, avelao aho, manomboka 
amin’ity manontolo ity…ity andro ity, mba ho Anao 
manontolo. Tompo, manantona amin’ny fo torotoro aho. 
Manantona amin’ny fanahy manenina aho. Tia Anao aho. 
Fantatro fa tia ahy Ianao. Ary te-hanadino ny hadalana 
rehetra an’ireo fifadian-kanina efapolo andro aho ka hahita 
raha mba afaka ny hanakaiky an’Andriamanitra bebe kokoa, 
ary ilay ity rehetra, izao, sy ny sisa, ireo fahadalana rehetra.”
 Ajanony izany! Tsy misy na inona na inona ao amin’ny 
Tenin’Andriamanitra miteny aminareo hifady hanina 
efapolo andro. Tsy misy. Tsy misy na inona na inona eto 
amin’izao tontolo izao miteny anareo hifady hanina, raha 
tsy Andriamanitra no miteny aminareo. Raha mifady hanina 
ianareo, dia tsy ho noana ianareo, sy ny sisa rehetra. Rehefa 
mifady hanina ianao, rahalahy, dia ho falifaly sy ho mirana 
mandritry ny andro. Hoy Izy, “Aza miseho eo anatrehan’ny 
olona tahaka ny ataon’ny mpihatsaravelatsihy, manao tarehy 
malahelo, manjombona. ‘Mifady hanina efapolo andro aho 
izao. Ny solo-nifiko tsy antonona ahy intsony. Nihena telopolo 
livatra aho, ary izy ireo anefa niteny tamiko fa tsaratsara 

kokoa noho izao aho rehefa vita ity.’” Oh, fahadalana! Fanahy 
mamitaka avy amin’ny Devoly izany. 
 Mitsangana mankeny amin’ny alitara, dia 
miteny hoe “voninahitra, voninahitra, voninahitra” 
mandra-pahatonganareo tsy hahay hiteny na inona na inona 
intsony, ka hiteny hoe, “Tsy maintsy miteny amin’ny fiteny 
tsy fantatra ianao alohan’ny hahazoanao ny Fanahy Masina.” 
Fahadalana! Foano izany!
 Esory ao amin’ny rafitrareo izany ary hatony ny 
Tenin’Andriamanitra! Hoy Izy hoe, “Mibebaha, ianareo 
rehetra, ary aoka hatao batisa amin’ny Anaran’i Jesosy 
Kristy ho famelana ny helokareo, ary ianareo handray ny 
fanomezana dia ny Fanahy Masina.” Raha tsy mihazona ny 
Teniny Andriamanitra, dia tsy Andriamanitra Izy izay. Amena. 
Foano ny tenanareo. Aoka ho fenoina. Amena. Fiooo! Tiako 
izany. Izany no Teniny. Andriamanitra no niteny an’izany. 
Marina izany. Ary rehefa niteny an’izany Andriamanitra, 
dia Andriamanitra no hitandrina an’izany. Tena marina. Ny 
fiomanana rehetra ataonareo, ny fandehanana rehetra any 
am-piangonana izay ataonareo…
 Io dia tahaka ny eto mihitsy ao amin’ny orin’asa izay 
hanamboaran’izy ireo ny karazana vagao, na ireo karazana 
vagao mpitondra olona. Efa niasa tao aho. Dia alain’izy 
ireo sy amboariny ireny kalesy lehibe ireny sy ny sisa, 
ary asiany hazo mafy, asiany hazo rotra manodidina, ary 
zavatra mahafinaritra rehetra, apetrany eo ambonin’ny 
lalam-by izy io, fa tena zavatra maty ilay izy. Teo no 
nipetraka ilay milina, tsy nisy entona tao anatiny. 
Nipetraka fotsiny teo izy.
 Ny ilainy ankehitriny dia ny afo ao anatin’ny fatana 
fitanehana. Ny ilainy ankehitriny dia entona. Ny 
ilainy ankehitriny, ny fiangonana, ny mangotraka; ny 
zavatra manongatraka mafana indrindra izay misy mba 
hampangotraka ny fahotana hiala amin’ny fiainanareo, dia ny 
fitiavana. Ary raha tsy afaka mifankatia ianareo, ahoana no 
hataonareo hitiavana an’Andriamanitra Izay tsy hitanareo? 
Manarona fahotana maro ny fitiavana. Aoka ho raiki-pitia 
amin’Andriamanitra ianareo, dia hifankatia ianareo, dia ho 
tianareo ny fiangonana, ho tianareo ilay Antony, ho tianareo 
ny zavatra rehetra izay masina, ary tsy hiala lavitra amin’ny 
zavatr’izao tontolo izao ianareo.



 Ireo fanahy mamitaka izay mandehandeha miteny amin’ny 
olona an’ity, izao, na zavatra hafa, “Tsy maintsy manao an’ity 
izy ireo. Tsy maintsy manao an’izao izy ireo.” Izany dia satria 
nipoitra ny anaram-piangonana, ary fanambarana kely no 
azon’izy ireo izay ilazany hoe, “Eny, ankehitriny, izaho dia mino 
fa lehilahy anankiray…Izaho dia mino zavatra anankiray ao 
amin’ny Baiboly toy ny hoe mihikiaka.” Marina izany. Izany 
no fahamarinana. Nanangana anaram-piangonana anankiray 
avy tamin’izany izy ireo, “Rehefa mihiakiaka ianareo, dia 
nahazo Azy ianareo.” Nefa tsy manana akory ianareo.
 Nipoitra koa ny anankiray manaraka, niteny hoe, “Miteny 
amin’ny fiteny tsy fantatra.” Marina izany. Ao anatin’ny 
Baiboly izany. “Eny, rehefa miteny amin’ny fiteny tsy fantatra 
ianareo, dia nahazo Azy ianareo.” Saingy maro amin’izy ireo 
no miteny amin’ny fiteny tsy fantatra fa tsy manana Azy. 
Hitanareo? Tsy Izy izany. Tsia, tompoko.
 Maro amin’izy ireo no miteny hoe, “Eny, tsy maintsy 
maminany izahay.”
 Jereo ireto mpaminany eto ireto miaraka amin’ny 
tandroka eo an-dohany, mitsambikimbikina ambony ambany 
ary naminany. Hoy i Mikaia hoe, “Ianareo, rehetra, dia 
mandainga.” Amena. Marina. Tsy tonga tahaka an’izany 
Andriamanitra. Tonga amin’ny tso-po Andriamanitra izay 
manantona amin’ny fanenenana, fanahy torotoro. “Izay  
mandeha, mamafy voa an-dranomaso, dia hiverina tsy 
am-pisalasalana hihoby, mitondra ny amboarany sarobidy.” 
Amena. Aoka ho azonareo tsara izany, ry sakaiza.

(Avy tao amin’ny Ireo Fanahy Mamitaka, 24 Jolay, 1955)

Filazana fahefan’ny tompon’ny boky

Tsy azo adika. Ity boky ity dia azo atao printy amin’ny 
fanaovam-printy ao an-trano ho an’ny fampiasana 
manokana na ho zaraina, tsy misy sarany, ho fitaovana 
iray hanaparitahana ny Filazantsaran’i Jesosy Kristy. 
Ity boky ity dia tsy azo amidy, na adika indray amin’ny 

amin’ny fomba nisy nanesorana, na adika amin’ny 
fiteny hafa, na ampiasaina ho fangataham-bola raha 
tsy misy alàlana voasoratra mazava avy amin’ny Voice 

